
War saxaafadeed
UNICEF WAXA AY CAMBAAREYNEYSAA BILILIQAYSI LOO GEYSTAY AGABKII NAF-BADBAADINTA EE ARIMAHA BANI’AADAMNIMADA EE KA DHACDEY JOWHAR

NAYROOBI, 20ka Maajo 2009 : UNICEF waxa ay si adag u cambaareyneysaa bililiqaysiga iyo burburinta agabkii bani’aadamnimada iyo qalabkeedii ay Jowhar ugu geysteen maliishiyaad waxaana ay aad uga xannuunsatey raadka ay arrintani ku yeelanayso barnaamijyada UNICEF ee taageeraya carruurta iyo haweenka Soomaaliyeed, ayuu Christian Balslev-Olesen, Wakiilka UNICEF ee Soomaaliya, ku yiri war uu maanta soo saarey.

Ka dib markii ay Al Shabaab la wareegtey magaalada Jowhar – oo 90 kiilomitir waqooyi ka xigta Muqdisho – 17kii Maajo 2009ka, ayaa waxaa soo ifbaxay warar sheegaya in maliishiyaad ay soo weerareen xaruntii UNICEF ee Jowhar ayna geysanayaan bililiqaysi iyo burburin xoog leh oo ay u geysanayaan agabkii, hantidii iyo qalabkii loogu tala galay arimaha bani’aadamnimada.

Qalabkii qaboojiyeyaasha iyo kaydkii talaalka caruurta ayey arrintani saameyn wayn ku yeelatay, halkaas oo ay ku baaba’een kumannaan tallaalka jadeecada, dabaysha iyo tallaallo kale oo isugu jirey kuwa loogu talagalay in looga hortago cudurrada halista ah ee ku dhaca carruurta Soomaaliyeed. Keydkii cuntada ka hortagga iyo daaweynta nafaqo-darrada ba’an ee carruurta Soomaaliyeed haleeshay ayaa asna la bililiqeystey.

Lunsashada iyo burburinta agabkan muhiimka ah ee loogu talogalay carruurta iyo haweenka iyo kala go’a ku yimid joogtayntii saadka ayaa saameyn ba’an ku yeelaneysa barnaamijyada guud ee UNICEF maaddaama oo ay Jowhar tahay saldhigii adeegyada iyo agabka laga siinayey gobollada Bartamaha iyo Koonfurta Soomaaliya ku yaalla oo dhan.
“Barnaamijyadeenna, oo ay ku jiraan tallaalka ka hortagga cudurada halista ah sida jadeecada iyo dabaysha, kaalmaynta xarumaha quudinta carruurta ay hayso nafaqo-xumada ba’an, iyo fulinta Ololaha Maalminta Caafimaadka Carruurta, iyo sidoo kale bixinta biyo nadiif ah ayaa arrintani carqalad wayn ku noqonaysaa, taas oo halis gelineysa nolosha carruurta aadka u nugul iyo qooysaskooda.
In ka badan 50,000 oo carruur ay hayso nafaqo-darro ba’an, qarkana u saaran marxalad naftooda halis ku ah, iyo in ka badan 85,000 kale oo iyaguna la tabaalaysan nafaqo-xumo dhexdhexaad ah ayey kala go’a ku yimid agabkii nafaqada iyo daawadu si toos ah u saamaynaysaa. Shilkaan ayaa qalalaase gelinaya hirgelinta wejiga labaad ee Ololaha Maalinta Caafimaadka Carruurta oo lagu beegsanayey in ka badan 1.2 milyan oo carruur ay da’doodu shan sano-jir ka yar tahay iyo 840,000 oo haween ah oo la doonayey in la gaarsiiyo xirmooyin caafimaad iyo nafaqo tayo-sare leh, naf-badbaadinna u ah. 
“Falalkan bililiqaysiga iyo fara-xumaynta arxandarada ah ee halist weyn gelinaya nolosha iyo wanaaga carruurta Soomaaliyeed, waa in ay joogsadaan,” ayuu yiri Balslev-Olesen. “UNICEF waxa ay ku boorinaysaa dhammaan dhinacyada ay khuseysaa in ay wanaagga carruurta wax walba ka hormariyaan. Waana in aan carqalad lagu noqon howlaha samafalka bani’aadaminimo.”
Wixii faafaahin dheeri ah ama wareysi fadlan kala soo xiriir:
· Iman Morooka, Sarkaalka Isgaarsiinta, UNICEF Somalia, Email: imorooka@unicef.org, Mobile: +254 714 606 733

· Robert Kihara, Sarkaalka Isgaarsiinta, UNICEF Somalia, Email: rkihara@unicef.org, Mobile: +254 722 206 883






